
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ՆՈՅԵՄԲԵՐԻ 21-Ի N 1833-Լ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԱՊՐԻԼԻ 10-Ի N 417-Լ ՈՐՈՇՈՒՄՆԵՐՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ

1. Իրավական ակտի անհրաժեշտությունը (նպատակը)
ՀՀ կառավարության կողմից 2024 թվականի նոյեմբերի 21-ին ընդունվել է N 1833-Լ որոշումը, որով հաստատվել են Ղարաբաղից տեղահանված առանձին խմբերի անձանց կեցության և այլ ծախսերը հոգալու համար սոցիալական աջակցության միջոցառումը և տրամադրման կարգը:
ՀՀ կառավարության կողմից 2025 թվականի ապրիլի 10-ին ընդունվել է N 417-Լ որոշումը, որով հաստատվել են Ղարաբաղից տեղահանված կարիքավոր ընտանիքներին լրացուցիչ հրատապ սոցիալական աջակցության միջոցառումը և տրամադրման կարգը:
Նախագծի նպատակը տեղահանված առանձին խմբերի անձանց կեցության այլ ծախսերը հոգալու համար, ինչպես նաև կարիքավոր ընտանիքներին լրացուցիչ հրատապ սոցիալական աջակցությունները տրամադրելու շարունակականության ապահովումն է:

0. Կարգավորման հարաբերությունների ներկա վիճակը և առկա խնդիրները
Ղարաբաղից տեղահանված առանձին խմբերի անձինք, ովքեր ՀՀ կառավարության 2024 թվականի նոյեմբերի 21-ի N 1833-Լ որոշման շրջանակներում օգտվում են սոցիալական աջակցությունից, և ՀՀ կառավարության 2025 թվականի ապրիլի 10-ի N 417-Լ որոշման շրջանակներում շահառու հանդիսացող կարիքավոր ընտանիքներն առկա իրավակարգավորումներով տրամադրվող սոցիալական աջակցություններից օգտվելու են մինչև տարեվերջ (դիմումների ներկայացման ժամկետները վերը նշված որոշումներով սահմաված են մինչև սույն թվականի դեկտեմբերի 15-ը ներառյալ)։ Հաշվի առնելով այն, որ միջոցառումների շրջանակներում շահառու խմբերը որոշակի խոցելիությամբ պայմանավորված անձիք կամ ընտանիքներ են, ինչպես նաև  հանգամանքը, որ Ղարաբաղից տեղահանված անձիք դեռևս սոցիալ-տնտեսական պատճառներով պայմանավորված շարունակում են գտնվել կյանքի դժվարին իրավիճակում, նախագծով առաջարկվում է երկու միջոցառումների իրականացումը երկարաձգել 1 տարով: 

1.2. Առկա խնդրի առաջարկվող լուծումը
Նախագծով առաջարկվում է ՀՀ կառավարության 2024 թվականի նոյեմբերի 21-ի N 1833-Լ և ՀՀ կառավարության 2025 թվականի ապրիլի 10-ի N 417-Լ որոշումներով սահմանված սոցիալական աջակցությունների տրամադրման ժամկետների երկարացում ևս 1 տարով՝ որոշումների շրջանակներում դիմումների ներկայացման վերջնաժամկետները 2025 թվականի դեկտեմբերի 15-ի փոխարեն սահմանելով 2026 թվականի դեկտեմբերի 15-ը:
Վերը նշվածից բացի՝ ելնելով ՀՀ կառավարության 2025 թվականի ապրիլի 10-ի N 417-Լ որոշման շրջանակներում ներկայացված դիմումների վերլուծությունից՝ նախագծով առաջարկվում է նաև նշված որոշման մեջ որպես մերժման հիմք ավելացնել այն դեպքերը, երբ ընտանիքի անդամն ունի ամուսին (գրանցված ամուսնության դեպքում), որի տվյալները որպես ընտանիքի անդամ չեն նշվել դիմումում, բացառությամբ այն դեպքերի, երբ ամուսինը դատարանի վճռի հիման վրա ճանաչվել է անհայտ բացակայող:

2. Կարգավորման առարկան
Նախագծով կարգավորվում են Ղարաբաղից տեղահանված առանձին խմբերի անձանց կեցության այլ ծախսերը հոգալու համար, ինչպես նաև կարիքավոր ընտանիքներին լրացուցիչ հրատապ սոցիալական աջակցության տրամադրման հետ կապված հարաբերությունները։ 

3. Իրավական ակտի կիրառման դեպքում ակնկալվող արդյունքը
Իրավական ակտի կիրառման դեպքում լուծում կստանան Ղարաբաղից տեղահանված անձանց սոցիալական մի շարք խնդիրներ:

4. Նախագծի ընդունման առնչությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման մասին
Նախագծի ընդունման դեպքում ՀՀ պետական բյուջեում ծախսերի և եկամուտների ավելացում կամ նվազեցում չի ակնկալվում: Ֆինանսական միջոցները կհատկացվեն 2026 թվականի ՀՀ պետական բյուջեի 1225 ծրագրի 12018 միջոցառման համար նախատեսված ֆինանսական միջոցների շրջանակներում։

5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը բխում է Կառավարության 2021-2026 թթ. ծրագրի 1.2-րդ կետից, մասնավորապես՝ Ղարաբաղից տեղահանված բնակչության սոցիալական խնդիրների լուծումը շարունակում է լինել ՀՀ կառավարության ուշադրության կենտրոնում։



